
 Hyrje 

Kjo fletë informacioni është krijuar për t'ju ndihmuar të kuptoni diçka të 

quajtur “Konventa  për Krimet Kundër Njerëzimit”, një ligj i propozuar së 

fundmi i cili do të zbatohet për të gjitha vendet . Gjithashtu kjo fletë 

informacioni do t;ju ndihmojë të kuptoni edhe se si mund të përfshiheni 

nëse jeni të interesuar të dëgjoni më shumë dhe të merrni pjesë në disa 

veprime bashkë me ne.   

 

Çfarë është një konventë? 

• Një konventë është si një premtim 
midis vendeve.  

• Vendet bien dakord të ndjekin disa 
rregulla dhe të punojnë së bashku.  

• Shkruhet, nënshkruhet dhe më pas 
zyrtarizohet.  

• Pasi një vend ratifikon një konventë, ai 
duhet të sigurohet që ta përdorë atë 
në vendin e tij dhe të inkurajojë vendet 
e tjera të bëjnë të njëjtën gjë.  

• Konventat mund të kenë të bëjnë me 
paqen, tregtinë, mbrojtjen e planetit 
ose mbrojtjen e të drejtave të njerëzve.  

Shembuj janë Konventa për të Drejtat e 
Fëmijëve – ku vendet premtuan të 
respektojnë dhe mbrojnë të drejtat e 
fëmijëve, dhe Marrëveshja e Parisit – një 
konventë ku vendet premtuan të luftojnë 
së bashku ndryshimet klimaterike. 

Cilat janë ‘krimet kundër njerëzimit’?
Një krim kundër njerëzimit është kur krime 
shumë të rënda kryhen kundër njerëzve të 
zakonshëm (jo ushtarëve) në shkallë të 
gjerë, ose si pjesë e një plani të organizuar. 
Nuk është vetëm një krim i rastësishëm - 

është planifikuar dhe mund të përsëritet 
për të lënduar ose kontrolluar grupe 
njerëzish. Krimet kundër njerëzimit mund 
të ndodhin në kohë konflikti dhe lufte, por 
edhe në kohë paqeje.  

 Shembujt përfshijnë  

Vrasja e shumë njerëzve.  

Detyrimi i njerëzve për tu larguar nga shtëpitë e tyre.  

Bërja e njerëzve skllevër ose fëmijë ushtarë.  

Torturimi ose burgosja e njerëzve në mënyrë të padrejtë.  

Lëndimi i njerëzve përmes përdhunimit, dhunës seksuale ose martesës 

së detyruar.  

Shënjestrimi/lëndimi i njerëzve vetëm për shkak të moshës, racës, fesë, 

gjinisë ose identitetit të tyre.  

Bërja e njerëzve “të zhduken dhe fshehja e asaj që u ndodhi atyre.  

Ndarja dhe diskriminimi i një grupi specifik (aparteidi).  

Krimet kundër njerëzimit kanë të bëjnë me sulmin e qëllimshëm ndaj 

njerëzve, në mënyrë masive dhe të organizuar, për t'u hequr sigurinë, 

lirinë dhe dinjitetin e tyre.. 

Çfarë është Konventa për Krimet Kundër Njerëzimit?
Konventa për Krimet Kundër Njerëzimit 
është një plan për një ligj të ri botëror midis 
vendeve. Konventa do të sigurojë që vendet 
të punojnë së bashku për të ndaluar dhe 
ndëshkuar krimet e tmerrshme si vrasjet 
masive, skllavëria, ose zhvendosja e 
detyruar. Gjithashtu do të sigurojë që 
viktimat, përfshirë fëmijët (ata të lënduar, 
të trajtuar në mënyrë të padrejtë ose të 
prekur nga këto krime), të mbrohen dhe 
ndihmohen. Aktualisht ekzistojnë konventa 
për gjenocidin (shkatërrimi i qëllimshëm i 
një grupi të caktuar njerëzish) dhe krimet e 
luftës (rregullat që zbatohen në luftëra, të 
cilat duhet të ndiqen nga njerëzit e 
përfshirë në luftime), por jo për krimet 
kundër njerëzimit.   

Kjo konventë do ta plotësonte atë pjesë që 
mungon. Ne e dimë se fëmijët në mbarë 
botën vuajnë nga luftërat dhe dhuna. Ata 
shpesh lëndohen në të njëjtat mënyra si të 
rriturit, por dëmtimet për fëmijët mund të 
zgjasin shumë më gjatë. Përvojat dhe 
dëmet e fëmijëve gjithashtu mund të jenë 
të ndryshme nga të rriturit dhe ata kanë të 
drejta specifike për t'u mbrojtur. Një 
konventë e re ndërkombëtare do të 
siguronte që fëmijët të mbrohen pa asnjë 
dyshim, të dëgjohen dhe t'u jepet ndihmë 
për t'u shëruar. Nëse konventa përfshin 
këto pika specifike për fëmijët, do të ishte 
gjithashtu ligji i parë ndërkombëtar që e 
bën këtë.  

Çfarë po ndodh tani me Konventën e re për Krimet 
Kundër Njerëzimit?
Kombet e Bashkuara (organizata 
ndërkombëtare që ndihmon në udhëheqjen 
e vendeve në paqe dhe siguri) kanë hartuar 
tashmë tekstin për Konventën e re (kjo 
quhet ‘Projekt-nenet’).  

Në fillim të vitit të ardhshëm (midis janarit 
dhe prillit 2026), vendet mund të japin 
komente dhe sugjerime për përmirësime të 
tekstit. Vetëm zyrtarët nga vendet anëtare 
të organizatës së Kombeve të Bashkua 
mund ta bëjnë këtë, jo organizatat apo 
individët.   

Një grup organizatash ndërkombëtare 
(përfshirë Terre des hommes dhe War 
Child) ka shqyrtuar tekstin dhe ka krijuar 
një përmbledhje të fushave ku ata 
mendojnë se ka nevojë për përmirësime për 
fëmijët e prekur nga këto krime. Më poshtë 
është një përmbledhje e asaj që ne 
mendojmë se do ta bënte më të mirë këtë 
Konventë. 

. 

Kërkesat kryesore për përmirësimin e Konventës 

Më poshtë janë fushat e përmendura në Konventë, në të cilat organizatat 
mendojnë se ka nevojë për përmirësime për fëmijët. Këto janë propozuar si 
pikënisje për ju për të debatuar, zgjedhur dhe kërkuar nga qeveria e vendit 
tuaj: 

PËRMENDNI QARTË FËMIJËT  

Konventa duhet të thotë se fëmijët janë viktima me të drejta.  

NJË FËMIJË ËSHTË…  

Duhet të jetë e qartë se përkufizimi i fëmijës është kushdo nën 18 vjeç.  

KRIMET KUNDËR FËMIJËVE  

Ligji duhet: 
• Të parashikojë se lëndimi i fëmijëve për shkak të moshës është persekutim.  
• Të njohë shtatzëninë e detyruar të grave, vajzave dhe të tjerëve.  
• Të trajtojë martesën e detyruar si një krim të rëndë.  
• Të përfshini mohimin e fëmijëve për të patur ujë të sigurt dhe ndalimin e të gjitha formave 

të skllavërisë dhe tregtisë së skllevërve. 

 

FËMIJËT E AKUZUAR PËR KRIME  

Fëmijët nën 18 vjeç nuk duhet të gjykohen në gjykatat e të rriturve.  
Ata duhet të trajtohen fillimisht si viktima dhe të ndihmohen të shërohen. 

 

  



KOALICIONI FËMIJËT DHE KRIMET KUNDËR NJERËZIMIT  6 

VIKTIMAT DHE DËSHMITARËT 

Fëmijët duhet të jenë në gjendje të marrin pjesë të sigurt në çështjet gjyqësore dhe zëri i tyre duhet 
të dëgjohet. 

DËMSHPËRBLIMET (NDIHMA DHE MBËSHTETJA) 

Fëmijët duhet të marrin ndihmë të plotë dhe të shpejtë, duke përfshirë: 
• Para dhe mbështetje për shkollën, shëndetin dhe rimëkëmbjen.  
• Këshillim dhe kujdes për traumat.  
• Mbështetja e komunitetit në mënyrë që ato të pranohen dhe të përfshihen. 

FËMIJË TË REKRUTUAR NË MËNYRË TË PALIGJSHME 

Fëmijët e rekrutar në mënyrë të paligjshme- Fëmijët nuk duhet të detyrohen të bashkohen me 
grupe të armatosura ose të përdoren në dhunë. Ekspertët janë ende duke diskutuar se si të 
sigurohen që ky të shihet qartë si një krim dhe që fëmijët e dëmtuar në këtë mënyrë të marrin 
drejtësi dhe kujdes. 

Si mund të përfshihen të rinjtë? 

Për të futur ndryshimet e mësipërme në 
Konventë, ne duhet të bindim vendet që t'i 
bëjnë këto sugjerime vitin e ardhshëm në 
një takim të madh në Kombet e Bashkuara. 
Ne dëshirojmë të punojmë me grupe 
fëmijësh dhe të rinjsh për të bërë fushatë 
për këto ndryshime. Ne dëshirojmë të 
mbështesim të rinjtë që të diskutojnë dhe 
të vendosin për ndryshimet që u 
interesojnë më shumë nga lista dhe t'i 
mbështesim ata të krijojnë një plan për të 
bindur liderët e vendit të tyre që t'i 
dëgjojnë dhe mbështesin këto ndryshime. 

Një version miqësor për fëmijët dhe të 
rinjtë i dokumentit të ardhëm i 
Konventës për Parandalimin dhe 
Ndëshkimin e Krimeve Kundër 
Njerëzimit është hartuar si një mënyrë 
për të mbështetur angazhimin e të 
rinjve në proces. Ky dokument mund 
të përdoret nga çdo organizatë ose 
grup rinor që është i interesuar të 
marrë pjesë në avokim rreth kësaj 
teme. 

